
GA 1  GA 

IARSCRÍBHINN I 

An seasamh a ghlacfar thar ceann an Aontais ag cruinnithe de Chomhairle agus de 

Thionól an Údaráis Idirnáisiúnta um Ghrinneall na Farraige  

1. PRIONSABAIL 

Faoi chuimsiú cruinnithe de Chomhairle agus de Thionól Idirnáisiúnta an Údaráis um 

Ghrinneall na Farraige, déanfaidh an tAontas an méid seo a leanas: 

(a) Gníomhú i gcomhréir le hAirteagal 192 agus 145 de Choinbhinsiún na Náisiún 

Aontaithe maidir le Dlí na Farraige (UNCLOS) an 10 Nollaig 1982 agus leis an 

oibleagáid an mhuirthimpeallacht a chosaint agus a chaomhnú. Cuimsítear leis an 

oibleagáid uileghabhálach sin freagrachtaí chun truailliú na muirthimpeallachta ó 

fhoinse ar bith a chosc, a laghdú agus a rialú, faireachán a dhéanamh ar rioscaí nó ar 

iarmhairtí truaillithe agus measúnú a dhéanamh ar na hiarmhairtí a d’fhéadfadh a 

bheith ag gníomhaíochtaí faoi dhlínse agus rialú na Stát is páirtithe a d’fhéadfadh a 

bheith ina gcúis le truailliú suntasach nó athruithe díobhálacha suntasacha ar an 

muirthimpeallacht (Airteagail 194, 204 agus 206). Go háirithe, ní mór do pháirtithe 

na Stát bearta a ghlacadh chun éiceachórais atá neamhchoitianta nó leochaileach a 

chosaint agus a chaomhnú. I gcomhréir le hAirteagail 196.1 agus 209, ní mór dóibh 

freisin an truailliú a eascraíonn as úsáid teicneolaíochtaí atá faoina ndlínse nó faoina 

rialú a chosc, a laghdú agus a rialú, lena n-áirítear i ndáil le gníomhaíochtaí sa 

Limistéar a dhéanann soithí, suiteálacha, struchtúir agus feistí eile a bhfuil a 

mbratach ar foluain orthu nó atá ar a gclár nó a oibríonn faoina n-údarás. I gcomhréir 

le hAirteagal 145, glacfaidh na Stáit, tríd an Údarás Idirnáisiúnta um Ghrinneall na 

Farraige, na rialacha, na rialacháin agus na nósanna imeachta iomchuí chun 

acmhainní nádúrtha an Limistéir a chosaint agus a chaomhnú agus chun damáiste do 

fhlóra agus d’fhána na muirthimpeallachta a chosc. 

(b) Gníomhú i gcomhréir le hAirteagal 191 den Chonradh ar Fheidhmiú an Aontais 

Eorpaigh (CFAE) ina sonraítear go mbeidh beartas an Aontais bunaithe ar 

phrionsabal an réamhchúraim agus ar na prionsabail gur cheart bearta coisctheacha a 

dhéanamh, gur cheart tosaíocht a thabhairt do dhamáiste don chomhshaol a leigheas 

ag an bhfoinse agus gur cheart d’údar an truaillithe íoc as. Sa chomhthéacs sin, ba 

cheart don Aontas a mholadh nach féidir mianraí muirí i limistéar idirnáisiúnta 

ghrinneall na farraige a shaothrú sula mbeidh taighde leordhóthanach déanta ar 

iarmhairtí na mianadóireachta domhainfharraige ar an muirthimpeallacht, ar an 

mbithéagsúlacht agus ar ghníomhaíochtaí an duine, go dtuigfear na rioscaí agus go 

mbeidh na teicneolaíochtaí agus na cleachtais oibríochtúla in ann a léiriú nach 

ndearnadh aon díobháil thromchúiseach don chomhshaol. 

(c) Comhsheasmhacht agus sineirgíocht a lorg leis an gcur chuige bunaithe ar 

éiceachórais mar a luaitear i Rialachán (AE) Uimh. 1380/2013 ó Pharlaimint na 

hEorpa agus ón gComhairle an 11 Nollaig 2013 maidir leis an gComhbheartas 

Iascaigh, Airteagal 2(3); Treoir 2008/56/CE ó Pharlaimint na hEorpa agus ón 

gComhairle an 17 Meitheamh 2008 lena mbunaítear creat le haghaidh gníomhaíocht 

Chomhphobail i réimse an bheartais muirthimpeallachta (an Treoir Réime um 

Straitéis Mhuirí) Airteagal 3.4 agus 3.5, Airteagal 10 agus Iarscríbhinní I agus VI; 

Treoir 2014/89/AE ó Pharlaimint na hEorpa agus ón gComhairle an 23 Iúil 2014 lena 

mbunaítear creat le haghaidh pleanáil spásúil mhuirí , Airteagal 5.  



 

GA 2  GA 

(d) Cur go gníomhach leis an bplé chun a áirithiú go mbeidh cód mianadóireachta an 

Údaráis Idirnáisiúnta um Ghrinneall na Farraige stóinsithe, i gcomhréir le prionsabail 

agus gealltanais idirnáisiúnta, agus go mbeidh caighdeáin chomhshaoil láidre agus 

in-fhorfheidhmithe ann, a nuashonrófar go rialta agus na heolaíochtaí agus na 

teicneolaíochtaí is déanaí a bheidh ar fáil á gcur san áireamh, lena n-áirítear an gá leis 

an gcur chuige réamhchúraim a urramú agus tabhairt faoi réamh-mheasúnuithe 

tionchair ar an gcomhshaol a chomhlíonann nósanna imeachta agus treoirlínte Chlár 

Comhshaoil na Náisiún Aontaithe (UNEP)
1
.  

(e) A áirithiú go mbeidh na rialacháin maidir le saothrú acmhainní mianraí sa réimse sin 

comhsheasmhach leis an dlí idirnáisiúnta, agus go háirithe le forálacha UNCLOS 

agus le dlí idirnáisiúnta an ghnáis. 

(f) Cosaint a dhéanamh ar sheasamh an Aontais a thacaíonn le cuspóirí Chomhaontú 

Glas don Eoraip agus ar an mionn glas ‘gan dochar a dhéanamh’ agus ar uaillmhian 

an Aontais Eorpaigh a bheith ar thús cadhnaíochta i dtaobh ár gcomhshaol a 

chaomhnú agus a chosaint, lena n-áirítear na farraigí agus na haigéin. 

(g) Dul chun cinn an eolais eolaíoch i dtaca le tionchar ar an gcomhshaol a chothú agus é 

a chur san áireamh i gcód mianadóireachta an Údaráis Idirnáisiúnta um Ghrinneall na 

Farraige.  

(h) Féachaint leis go gcloífear leis na caighdeáin is airde leis an measúnú riosca 

comhshaoil a rinneadh cheana agus go ndéanfar meastóireacht stóinsithe air.  

2. TREOSHUÍMH 

I bhfianaise an eolais eolaíoch theoranta agus na n-ábhar imní maidir leis an tionchar 

dosheachanta agus ar dócha go mbeidh sé do-athraithe ar an mbithéagsúlacht agus ar an 

aeráid, tá sé ríthábhachtach a áirithiú go mbeidh seasamh an Aontais maidir le mianadóireacht 

ar ghrinneall na domhainfharraige ag teacht go hiomlán le tiomantas an Aontais don 

inbhuanaitheacht agus go mbeidh sé bunaithe ar an eolaíocht is fearr dá bhfuil ar fáil, ar chur i 

bhfeidhm phrionsabal an réamhchúraim agus ar an gcur chuige bunaithe ar éiceachórais. 

                                                 
1
 https://elaw.org/system/files/unep.EIA_.guidelines.and_.principles.pdf 



 

GA 3  GA 

IARSCRÍBHINN II 

Déanfar sonraíocht sheasamh an Aontais ó bhliain go bliain a chur san áireamh i 

gcruinnithe de Chomhairle agus de Thionól Idirnáisiúnta Ghrinneall na Farraige  

 

Roimh gach cruinniú de Chomhairle nó de Thionól an Údaráis Idirnáisiúnta um Ghrinneall na 

Farraige, déanfar na bearta is gá ionas go ndéanfaidh an seasamh a chuirfear in iúl thar ceann 

an Aontais an fhaisnéis eolaíoch is déanaí agus faisnéis ábhartha eile atá ar fáil a chur san 

áireamh, i gcomhréir leis na prionsabail agus na treoshuímh a leagtar amach in Iarscríbhinn I. 

Chuige sin, agus bunaithe ar an bhfaisnéis sin, tarchuirfidh an Coimisiún chuig an 

gComhairle, nó chuig a comhlachtaí ullmhúcháin, in am trátha roimh gach cruinniú de 

Chomhairle nó de Thionól an Údaráis Idirnáisiúnta um Ghrinneall na Farraige, doiciméad i 

scríbhinn ina leagfar amach sonraí na sonraíochta atá beartaithe maidir le seasamh an Aontais 

i dtaca le sonraí an tseasaimh a chuirfear in iúl thar ceann an Aontais a phlé agus a 

fhormhuiniú. 

Más rud é, le linn cruinniú de Chomhairle an Údaráis Idirnáisiúnta um Ghrinneall na Farraige, 

nach féidir teacht ar chomhaontú, lena n-áirítear comhaontú ar an láthair, cuirfear an t-ábhar 

faoi bhráid na Comhairle nó a comhlachtaí ullmhúcháin ionas gur féidir eilimintí nua a chur 

san áireamh i seasamh an Aontais. 

